
Ils giuvenils surmuntan ils 
cunfins linguistics cun poetry slam
� (cp) La fin d’emna passada dals 30 
d’avrigl e dal 1. da matg 2016 èn sa re­
unids 24 giuvenils a Cuira per «l’in­
scunter da linguas» annual en il rom da 
la concurrenza naziunala Linguissimo 
– organisada dal Forum Helveticum e 
da ses partenaris. Ils giuvenils han col­
lavurà sur ils cunfins linguistics ed han 
scrit in poetry slam. Ils auturs dals trais 
megliers texts ch’èn tuts vegnids scrits en 
tandems plurilings sgolan communabla­
main a Vienna. Ils victurs represchentan 
cun ils chantuns Grischun, Vallais, Fri­
burg e Turitg tut las regiuns linguisticas 
da la Svizra.

La concurrenza da linguas naziunala 
Linguissimo vegn organisada dapi il 
2008 dal Forum Helveticum, l’organisa­
ziun per la chapientscha linguistica e cul­
turala en Svizra, e da ses partenaris. En il 
rom da questa occurrenza, deditgada a la 
plurilinguitad svizra, han giuvenils da tut 
il pajais pudì emprender d’enconuscher 
slammaders professiunals da las quatter 
regiuns linguisticas: Patti Basler (AG), 
Pablo l’Indomptable (VD), Marko Mila­
nidovic (TI) e Snook (GR). Ils giuvenils 
tranter 16 e 21 onns èn vegnids selecziu­
nads ordavant a maun da dus texts or da 

passa 100 participants da la concurrenza 
Linguissimo 2016. In text han els scrit en 
lur lingua materna davart il tema «E ti? 
Co discurras ti svizzer?» ed il segund è stà 
in’autobiografia en in’autra lingua naziu­
nala.

Il final ha gì lieu en las localitads da la 
Lia Rumantscha a Cuira, nua ch’ils giu­
venils han pudì giudair grazia ad in con­
cert privat da Pascal Gamboni in toc cul­
tura rumantscha. Ils giuvens slammaders 
da tut las regiuns linguisticas han scrit en 
tandems plurilings in text per il final. La 
giuria è stada intgantada da la qualitad da 
tut las producziuns. Ils trais megliers tan­
dems han gudagnà in viadi communabel 
a Vienna. Cun ils victurs che derivan dals 
chantuns Grischun, Vallais, Tessin, Fri­
burg e Turitg èn represchentadas tut las 
linguas naziunalas e tut las regiuns cultu­
ralas da la Svizra.

Infurmaziuns davart la proxima ediziun da la 
concurrenza Linguissimo chattais Vus a partir 
da l’atun 2016 sin la pagina­web www.linguis­
simo.ch. Tut ils giuvenils svizzers tranter 16 e 21 
onns èn envidads cordialmain da sa participar.
Infurmaziuns a las medias: Christine Matthey, 
directura Forum Helveticum, info@linguissimo.
ch ubain t 062 888 01 25.

Pcd: Decider parolas 
e far tschernas

� (cp) La Partida cristiandemocratica 
(pcd) dal Grischun ha convocà ad ina ra­
dunanza da delegads per ils 11 da matg a 
Cuira. Igl è dad infurmar e fixar las paro­
las per las votaziuns federalas dals 5 da 
zercladur ed eleger la suprastanza per la 
proxima perioda d’uffizi.

Pertutgant la midada da la lescha fede­
rala d’asil infumescha Marcel Suter, direc­
tur da l’uffizi da migraziun e protecziun
civila. En il center stattan las sfidas da la
migraziun per il Grischun. – Davart l’in­
iziativa «Pro service public» orientescha
Caterina Ventrici, fertant che Peter Port­
mann dilucidescha il cuntegn da l’i­
niziativa «Per ina faira finanziaziun dal
traffic». Las parolas davart l’iniziativa fe­
derala «Per ina entrada fundamentala sen­
za cundiziuns» e per «La lescha federala
davart la medischina da reproducziun» ve­
gnan decididas e communitgadas da la su­
prastanza. Sin glista stattan plinavant era 
las elecziuns dal president, dals dus vice­
presidents, da trais commembers dal di­
rectori per la pcd grischuna sco era dals 
revisurs da quint e lur substituts.

Project «Scola d’art 
applitgà a Maiavilla» 

� (cc) La scola spezialisada superiura da 
la Svizra sidorientala maina en l’avegnir 
ina scola d’art applitgà a Maiavilla. Per il 
project «Scola d’art applitgà en la chasa 
communala a Maiavilla» deliberescha la 
regenza ina contribuziun d’investiziun 
da maximalmain 650000 francs per in­
drizs d’infrastructura (TI, installaziuns, 
mobigliar). Resalvada resta l’approvazi­
un dal credit tras il cussegl grond. 

I sa tracta d’in project da cooperaziun
tranter la citad da Maiavilla e la scola spe­
zialisada superiura da la Svizra sidorienta­
la. Glieud da professiun e persunas spezi­
alisadas survegnan la pussaivladad d’ab­
solver furmaziuns supplementaras en sec­
turs professiunals da l’avegnir sco archi­
tectura d’interiurs, design da products e
d’interiurs sco er art figurativ u design da
communicaziun. La citad da Maiavilla da
sia vart vul promover la vitalitad e la diver­
sitad en il center da la citad, nua che giu­
ven e vegl pon s’inscuntrar. La transfurma­
ziun da la chasa communala en in center
da cumpetenza per l’art applitgà è ina con­
tribuziun impurtanta en chaussa.

Cavajone ha spetgà dudesch onns
La davosa annexiun svizra d’in abitadi

